
Giai un'ora innanti de comintzare sas primas garas sas tribunas de s'Olympiastadion sun gai pienas chi non b'at zassu de bi ficchire nemancu un'aguza, fintzas faghindela a cantigheddos de nudda e infitindeche-la a fortza in mesu inie. De custu nde soe ispantadu deo, e pagu contat bidu po po me est sa prima 'olta chi presentzio a una manifestatzione goi; ma nde sun' ispantados fintzas sos tecnicos e-i sos atletas de sa natzionale italiana, pius de dughentos in totu, setzidos in sas poltronigheddas a de nanti meu, chi de garas, grascias a Deus e biada a issos, nd'an bidu paritzas in su mundu intreu. Ca s'est beru su chi si narat, chi s'atletica, in custos chirros de s'Europa basados dae sa bona sorte, est comente una religione, niunu, in coro sou, aiat potidu crere chi sa risposta de Helsinki esserat goi bella. Totu sa tzitade s'est bestida in pannos de gala e pius de barantamiza pessones sun accudidas a s'istadiu giai a part'e manzanu. E pensare chi semus intr'e chida e chi sa temperadura, pro como, non ch'at coladu sos deghe grados, sende su chelu agovadu dae nues bascias e piopinosas e accumpagnadas da' un'atighedda frisca chi ulpilat fintzas sas carenas pius atarzadas. A d'ogni modu, fritu o non fritu, est una festa po totu e deo cun sos ateros semos fortunados a nos agatare in mesu inie, lassende a banda calchi iscuta sos anneos de ogni die.
So' arrejonende cun Battisti, unu de sos tecnicos pius giovanos, cando dae sa curva a manu manca nostra partit sa " ola". A si leare s'apentu de la fagher comintzare e de li dare sa giusta fua bi pensan sos pitzinnos de sas iscolas chi occupan sa curva intrea pintendela de milli colores e de milli tichirrios. Est totu cussa gioventude, difatis, a si nd'acchirriare dae sos setzidorzos a farrancas  leadas e a si torrare a setzere faghinde un'ispetzie de bantzigallella alimentada dae sas boghes issoro. Sos caddariones mannos che a mie, torrados a pitzinnos in mesu a totu cussu degogliu festosu, non poden addurare in segus, faghindesi coglionare dae sos pius giovanos. E tando, comente nos toccat su turnu, pesamos su culu dae sas cadreas e chircamos de mantennere su passu giustu, abboghinende nois puru a arguena tirada comente si biet faghinde in sos film de John Ford a trumas de indianos arrejolados fatu a diligentzias co carovanas chi chircan de si fuire rughende seddas e montijos in mesu a iscallancas malas e piubere chi ch'intrat in sa ula.

Sa gara de Gianna est a sas noe, sa prima de su programa de su manzanu. B'apo faeddadu deris sero, pustis chenadu e, dae sa oghe, m'est parfida trancuiglia e serena: " Padrì, apo finidu como como de mandigare unu bellu piatone de pasta cun d'un'apena de ozu ermanu e una fetina de puddu cun patatas arrustu. E duas fitas de mela cota. E tue, bene as chenadu? Ca inoghe a madrina a ti fagher sas cosas bonas non che la tenes!". Intendindela divertida, l'ap' assegundada e brullende deo puru, ma non tropu, che li soe essidu seriu che-i a morte in permissu: " Caglia caglia, s'adduro inoghe una paja de dies ancora torro a s'ossu e divento gai lanzu chi madrina tua non mi connoschet pius e non mi faghet brincare nemancu su giannile de domo. Cras non devo currere che a tie e puru so' mandighende pagu e nudda comente chi sia un'atleta deo puru. Non naro chi dia cherrer unu piatu de supavaltza cun sarditza e lardu o una chimbantina de culurtzones cundidos cun bagna de peta 'e porcrabu, custu nono. Ma non mi diat dispiaghere si in su ristorante de s'albergo esseran bogadu cosas unu pagu pius sustantziosas de cussas chi sun poninde in mesa.  Chi a piatzu non rezo mancu reu". E gai l'amos sighida un'ater'iscuta, brulletende e ispuntzonendos pari pari, fintzas a nos dare sa dispedida.
· Ecco Gianna!". Bongiovanni est su primu a l'inditare a poddighe tiradu in su mentres chi nd'est bessinde da' sos ispogliatoios paris a sas ateras atletas e a sos accumpagnadores. Comente la pobio nde 'ogo una bandela de sos bator moros da' intr'e sa borsa e comintzo a la entulare da' un'ala a s'atera. Istantonis sos ateros partin cantende in coro " Gianna, Gianna, Gianna". Una cosa chi naschet a s'improvisu, sena chi niunu l'apat pensada o detzisa, e chi mi nde faghet pigare s'altudda rea in totu sa pessone. Gianna si ponet a riere e nos faghet sa manu po saludare. A de poi si ch'accurtziat a sas ateras cumpagnas e, comente chi siat sa brava regista de un'ispetaculu televisivu o teatrale, las faghet ponnere totas chimbe a costas suas, abbratzadas una a s'atera, innanti de giamare fotografos e televisiones po las riprendere paris in momentos chi at a essere difitzile de ismentrigare. Ancora pagos faeddos e d'ognuna torrat a su zassu sou, pronta a partire una 'olta intesu s'isparu de s'istarter....
Dae sa die de s'incidente ch'at passadu bindighi annos ma, non paret beru mancu a lu

narrere, paret sutzessu giustu deris. Su vintises de lampadas de su 2014 cun muzere mia fumis in ferias in sa marina de Arbus inue tenimis su pensamentu de tratennere in santa paghe a su mancus una chidada. A sa-e tres dies, a part'e sero, fut arrivada, però, una telefonada chi mai aimis crefidu retzire: unu furgone carrigu de mercantzia aiat invasu sa cursia e andadu fut a ch'iscudere subra sa macchina de compare Mario Delitala. Sos resultados fun sos peus chi si podian pensare: issu, barant'annos cumpridos pagu tempus, fut mortu luego; Gianpaola, sa muzere, si che fun andada pagos minutos a poi, propriu cando la fun carrighende in s'ambulantzia. A si salvare fut bistada Gianna ebbia, sa fizighedda de degh'annos, fizola nostra. Ma su pretziu de pagare non fut bistadu una brulla, s'iscuredda.
· Si la cherimos salvare che devimos segare s'anca, suta su enuju. E non podimos istentare meda" aian sententziadu, sena istare dui dui, sos primarios de rianimatzione e chirurgia de s'ispidale tzivile. A ch'ingullere una detzisione che-i cussa bi cheriat istogomo e coro frimu ma non si podiat faghere in atera manera. E ambas sas mamais de Gianna, duas feminas sestadas in forte, aian dadu s'autorizatzione luego, invochendesi a sa Madonna po ch' esserat fatu su meraculu de lis lassare in vida a su nessi cussa netighedda piena de allegria e gana de sighire su caminu in custu mundu tropogliosu.
Po fortuna s'interventu, chi a su cumintzu pariat in pigada e cun pagas isperantzias, fut resultadu comente menzus non si podiat e Gianna fut torrada a domo, cun d'un'ispetzie de tutore provisoriu, a pustis de ses meses passados in s'ispidale, in mesu a terapias e riabilitatzione. Dae su primu momentu parentes e amigos nos fumis abaidados totu in cara e cuncordos aimis nadu chi dognunu de nois deviat fagher sa parte sua po l'azuare a si nd'acchidare, bene ischinde chi cun d'una pitzinna de cuss'edade, briva dae unu momentu a s'ateru de su babbu e de sa mama, e offesa issa matessi in sa carena, toccaiat de istare a s'atenta e de sestare in su modu giustu faeddos e fainas. Duos anghelos in pannos de psicologos aian fatu su tribagliu issoro gai bene chi non b'at peraulas po los ringratziare.
Creschinde Gianna chircaiat de faghere totu su chi faghian sos giovanos che issa. Mancari

cun pius matana e impeleu ma fut resoluta a non lassare nudda, dae s' iscola a sos divertimentos. E teniat su pidìnu de non si frimare mai, de ispostare semper pius addane sas lacanas de sas cosas chi teniat in conca. Sa manera menzus po rispondere a cara alta e sentidu frimu a sas proas chi sa vida d'ogni die li poniat a de nanti.
Unu sero, bator'annos como, finidos sos esames de su primu annu de universidade, l'aimis giamada a chenare a domo. Istantonis chi sa madrina fut preparende s'ite mandigare, deo e issa no che fumis bintrados a coghina po nos cunfessare pari pari, comente costumaimis e costumamos ancora. Sa televisione fut alluta ma non bi ponimis cabu, impignados comente fumis in sas afatziendas nostras. Tot'in d'una Gianna, chi la giughiat a ojos, m'aiat pregontadu de aumentare su volumene e gai aia fatu. In d'unu servitziu si fut faeddende de paralimpiade e issa, abbaidendemi in cara, che fut bessida: " Padrì, da'inoghe a bator annos bi cherzo essere deo puru. E si bi resulto tue non podes mancare".
Su pubblicu, chi fintzas a pagos segundos fut totu a boghes, s'amudat e isetat sa partentzia. Gianna est in d'una de sas cursias de mesu, sa numeru batoro. A costas suas sas aversarias pius perigulosas, un'isvitzera e un'americana, chi si presentan cun d'unu tempus pius a mancu comente su sou. A sa finale de cras passan in duas e sa cosa, duncas, si podet fagher. Fizola mia partit dae sos bloccos, gai si naran, sende imbenujada. Sa protesi, fata a nou cun d'unu materiale lebiu che puma, li permit de ispingher bene e de leare velocidade in pagos passos. Che issa si ponen ateras tres cuncurrentes a diferentzia de sas ultimas tres, cun disabilidades divrescias, chi comintzan sa gara a sa rea.
In tribuna s'isparu de s'istarter s'intendet apena comente chi siat unu coete cun sa bruvera umida o infusta. Ma sas atletas non si cuizan e partin su menzus chi d'ognuna podet. In s'istadiu paret chi bi siat su fogu teninde de sos tichirrios chi bi torran a naschere. Gianna e s'isvitzera si ch'incolan luego e a sos trinta metros sun giai a de nanti de sas cullegas chi arrancan fat'insoro. In sas cranniculas mi nde peso e m'iso aggiomai deo puru in mes'e sa pista. S'isvitzera tzedit unu pagu e Gianna li leat tretu in su mentres chi s'americana avantzat semper pius forte miminende sas

distantzias. A sos setanta metros sa inchida paret bell'e fata e mi ponzo a ischertiare comente, fortzis, non m'est sutzessu mai nemancu a pitzinnu.
Ma sas cosas, fintzas cussas destinadas a finire in bonu, bi ponen pagu a beru a mudare andala e colore. Puite sutzedat no lu cumprendo...s'istracchidudine, fortzis.....unu passu betadu male.... sa protesi chi non ficchit bene in sa pista... S'unica cosa segura est chi, cando mancan una deghina de metros a su traguardu, Gianna s'agatat in terra, ruta a long'a longu. Non paret beru, non bi poto crere. No isco chie bincat, no isco comente imbatan a su traguardu sas ateras cuncurrentes. Ne intendo pius ticchirrios e boghes de totu s'istadiu e de sos chi sun affacca a mie. Bido solu Gianna in terra chi a sa sola non resessit a si nd'acchidare. E penso a comente potat bistare in d'unu momentu che-i custu. Ispero nessi chi non si siat istropiada.
Est comente chi m'apat intesu: non nd'est mancu pesada, e po custu narat gratzias a sos assistentes de sa pista, chi abbaidat a cara a inue soe deo e ponet su poddighe piccocu a punt'in altu po mi fagher a cumprendere chi dannos non bi nd'at. E d'est giai una notitzia 'ona. Toccat de cumprendere como comente la leat ca non poder lompere a su traguardu neghe de una ruta no est mai cosa bella. Dae s'altu de sa tribuna l'asseberto in su mentres chi abbratzat sas aversarias una po una, a de poi mi che fuet dae ojos.
Sas garas, segundu su programa, sunu una fat'e sas ateras. Mi che dia cherrer andare a s'albergo ma cumprendo chi diat essere un'atzione mala fata ca cussos piccioccos e cussas picciocas meritan totu apretziu e istima, da' su primu a s'ultimu.
A pustis de unu cuart'e ora, intendo su cellulare sonare in busciacca. Est Gianna. " Totu bene?" sun sas unicas duas peraulas chi mi ch'essin. " Emo, totu bene. Non m'apo fatu nudda e po su resultadu passentzia. De garas bi nd'at ateras medas e da' inoghe a bator annos m'apo a preparare menzus ancora. E, poi, amentamonos chi s'ultima die bi sun sas istafetas, chissai chi potat andare menzus de oe...Nos intedimos pius a tardu, como ando a dare unu faeddu de bona ura a sas cumpagnas impignadas in sas ateras garas...Mi raccumando, dae sas tribunas faghidebos intendere!".

Che torro su cellulare in busciacca e mi preparo a tichirriare de cuntentesa po custos zigantes de sa vida.

